
產巴茶凡四百七十七處茶户三百一十五宜依定制每

茶十株官取其一歲計得茶萬九千二百八十斤令有司

貯候西番易馬從之

三月給僧道度牒令僧道錄司造周知冊頒行天下寺觀

凡遇僧道卽與對冊其父兄籍吿度日月如有不同卽爲

僞僧○夏辰州一十八洞及九溪九度水米坪散毛𥙅溪

等洞蠻夷作亂命衛國公鄧愈爲征南將軍楊璟爲副率

兵討平之凡克四十八洞

右江諸蠻作亂討平之至是復命良率寶慶衛指揮胡海

等攻鋼鼓五開潭溪曹滴騰浪篤莫洪州古州等處蠻誅

其　　者撫其餘黨使復業凡平峝寨二百餘所皆編户附

籍輪租奉法地方遂寧○元泰和州學正劉于卒

　〈于字允恭吉安永豐人至正閒授泰和學正曰中原亂將作吾死不見幸矣謝官遁去會　上卽位屢召至輒〉

　〈以疾辭　上重之賜衣冠放還山初余闕甚奇其人曾魯謂其嗜義如飢渴及是卒宋兼銘其墓〉

命禮部重定官民相見禮

五月詔境內有孝子順孫義夫節婦志行卓異者里指實

白有司有司上監察御史按察司覈實開奏表門閭如制

○定官民服色冠帶室宇鞌馬品式○詔天下郡縣立孤

老院民不能自生者許入院贍養月給米三斗薪三十斤

冬夏布一匹小口給三之二已改爲養濟院○詔有司舉

--

行鄕飲酒禮○徐達兵至嶺北與虜戰敗績○夏至祭地

于方丘

六月句容縣民獻嘉瓜二同蔕而生禮部尙書陶凱奏曰

禎祥實由聖德　上曰朕寡德不敢當之且艸木之祥生

于其土亦惟其土之人應之於朕何與若盡天地閒時和

歲豐乃王者之禎也○命禮部議宮官女軄之制○作鉄

榜申戒公侯○命工部造紅牌鐫戒諭懸于宮中○定宦

官禁令

七月琉球國瑣里國各遣使朝貢○湯和等兵至斷頭山

遇虜與戰不利指揮章存道死之

八月河南民獻白兎命放之野

九月周德興等討婪鳳安田等州諸洞蠻悉平之○征西

將軍馮勝自甘肅班師至京○上念驛傳繁難諭中書省

必以丁粮富庶者充役非軍國重差不許給驛

十月詔免應天太平寧國鎮江廣德今年秋粮

十一月征南將軍鄧愈楊璟等班師還京○靖海侯吳禎

還京師先是禎督餉定遼盡收遼東未附之地至是還

上曰海內悉歸版圖固可喜亦可懼禎曰陛下威德加於

四海復何憂　上曰君天下者在德不在地今之天下卽

元之天下地非不廣而元主荒淫國祚隨滅可不懼乎禎

